Skyfie 1
Geborg deur Bybel-Media
Skyfie 2

1. Die deurlopende PP-agtergrond  (die PowerPoint Background Image)
Na aanleiding van die verhaal van die boer wat sy koringsaad met sy bure gedeel het, herinner die agtergrond ons daaraan dat ons as gelowiges mense moet optrek na ons Jesus-manier van leef en liefhê. Ons moet die koringsaad van God se liefde aan die hele wêreld uitdeel.
Skyfie 3 en 4
2. Teks 
Psalm 1 

Die Here lei die regverdiges
1 Dit gaan goed met die mens wat nie die raad van goddeloses volg nie,

nie met sondaars omgaan en met ligsinniges saamspan nie,

2maar wat in die woord van die Here sy vreugde vind, dit dag en nag oordink.

3Hy is soos ’n boom wat by waterstrome geplant is,

wat op die regte tyd vrugte dra en waarvan die blare nie verdroog nie.

Hy is voorspoedig in alles wat hy aanpak.

4So is die goddeloses nie.

Hulle is soos kaf wat deur die wind uitmekaar gewaai word.

5Daarom sal goddeloses hulle nie kan handhaaf

   wanneer die Here oor hulle oordeel nie en sondaars nie ’n plek hê

 in die vergadering van regverdiges nie.

6Waarlik, die Here lei die regverdiges op hulle pad,

maar die pad van die goddeloses lei tot ondergang.

Skyfie 5
3. God versamel ons en ons is bly
Skyfie 6
3.1. Fokus 
“Geluk is nie om te hê wat jy wil hê nie, maar om te wil hê wat jy het.” Rabbi H Schachtel. 
Psalm 1 gaan ons help om dit vandag te snap en te leef.
Skyfie 7
Lees Psalm 1 én daarna the Message se weergawe van Psalm 1
1  How well God must like you -- you don't hang out at Sin Saloon, you don't slink along Dead-End Road, you don't go to Smart-Mouth College. 2  Instead you thrill to GOD's Word, you chew on Scripture day and night. 3  You're a tree replanted in Eden, bearing fresh fruit every month, Never dropping a leaf, always in blossom. 4  You're not at all like the wicked, who are mere windblown dust-- 5  Without defense in court, unfit company for innocent people.  6  GOD charts the road you take. The road they take is Skid Row.
Skyfie 8 en 9
3.2.  Familie-oomblik
Wat jy nodig het, is twee ballonne en twee lang stukke tou.
Blaas beide ballonne op en bind dit vas met ’n toutjie wat nog ’n half-meter-lange tou oor het nadat dit gebind is.  Bind aan die een toutjie ’n stukkie rots/klip vas en aan die ander een ’n bietjie strooi/kaf.
Plaas die twee stukke tou op die grond twee meter uit mekaar uit, parallel aan mekaar.
 
Laat twee groepe kinders teenoor mekaar stelling in neem weerskante van die toue.  Gooi dan die twee ballonne van ’n hoë plek (soos die kansel) tussen die twee groepe in.  Hulle moet dan die twee ballonne na mekaar se kante toe blaas en kyk wie dit eerste oor die ander een se tou kan blaas.
Wat sal gebeur, is dat die groep belangstelling sal verloor in die een met die klip om aangesien jy dit nie kan blaas nie.  Die ander een sal egter heen en weer geblaas kan word (selfs al is dit al op die grond).
 
Die Woord van God is ook ons anker in die lewe.  Dis ons plek waar ons vastigheid kry. Psalm 1 praat van geplant wees teenoor heen en weer gewaai wees.
Lees dan vir hulle die Psalm en laat hulle raai watter een van die ballonne watter mens voorstel.

Skyfie 10
4. God praat met ons en ons luister
Skyfie 11
4.1. Luister na die Woord
Psalm 1 – Die man wat waarlik gelukkig is
Inleiding
Dié Psalm dien as inleiding tot die hele Psalmboek.  Só verwys Hand. 13:33 na Ps. 2 as die eerste Psalm.  Psalm 1 is aan die begin van die Psalmboek geplaas omdat dit twee groepe mense karakteriseer na wie daar baie in die Psalms verwys word: “regverdiges” en “goddeloses”.   Die Hebreeuse woord vir regverdige word op die een of ander manier sowat een honderd en veertig keer in die een honderd en vyftig Psalms gebruik, en dié vir goddelose ongeveer negentig keer.  

 

As inleiding maak Psalm 1 verder twee sake duidelik: (a) Die lewe van geloof en aanbidding (soos in die Psalms verwoord) is nie 'n wêreldvreemde aangeleentheid nie, maar 'n lewe wat ten diepste verweef is met etiese gedrag.  'n Lewe voor God is eerstens 'n lewe van gehoorsaamheid aan sy Wet - óf beter gestel aan Sy wil.  (b).  Slegs die wat binne God se wil leef, kan as waarlik gelukkig beskou word.

 

Ps. 1 is dan ook ’n Wysheidpsalm wat oor die vreugde van die Wet handel (’n ander baie bekende voorbeeld is Ps. 119).  Om die Wet van die Here na te kom, is volgens die Psalm die basis van opregte geluk en die kenmerk van ware wysheid (vers 1).  Let wel: Wysheid is nie bloot kennis of intelligensie nie, maar ’n lewensoriëntasie.  In die Ou Testament is wysheid ontsag [vrees] vir die Here (Vergelyk Ps. 111:10).  Volgens Ps. 1 is geluk nie net om nie die verkeerde te doen nie, maar ook om die Torah (die instruksie van God) te bestudeer en daarvolgens te handel.

 
Uitleg
Vers 1-2 - Die twee weë  
Psalm 1 skets die mens as iemand wat op weg is deur die wêreld (vers 6).  Jy kan volgens die digter van die Psalm dié weg op een van twee wyses bewandel: of as 'n goddelose of as 'n regverdige.  Regverdige wees of goddeloos wees hou ten diepste verband met of jy rekening hou met God al dan nie.  Die verskil tussen die twee lê dus in hoe hulle elkeen elke dag voor die Here leef.  Of Hy vir hulle tel of nie.
 

Die regverdige is gelukkig omdat hy of sy (Negatief) nie die raad van goddeloses volg nie, sondaars en ligsinniges vermy en (Positief) omdat hulle die wet (Torah) van die Here dag en nag oordink.  ’n Goddelose was iemand wat deur ’n Priester daaraan skuldig bevind is dat hy of sy die Torah geminag het, en wat vervolgens uit die tempel geban is.  Hulle leef daarom volgens ’n ander maatstaf as die regverdiges.  So ook die spotters wat God se wil minag.  Teenoor die sondaars, goddeloses en die spotters staan die regverdiges, wat met vreugde op God se bekendmaking van Sy wil reageer (Torah word dus as die genadige bekendmaking van God se wil gesien en nie as ’n rigiede wet wat mense inperk nie).  

 
Vers 3-4 - Twee beelde: Boom en kaf
Dié twee beelde beskryf die aard en waarde van die twee verskillende tipes mense.

 

Boom (vers 3): Lewenskragtig (dra vrug en die blare is groen), betroubaar (regte tyd) en gevestig (geplant).  In Palestina is enige boom by water letterlik ’n oase.

 

Kaf (vers 4): Nikswerd byproduk van die dorsproses.  Droog, sonder wortels - dit is gewigloos en hoogstens ’n brandgevaar.  Waar wind bome stimuleer om sterker en dieper wortels te groei, verstrooi dit doodgewoon die kaf.

 

Let wel - daar is nie ’n middelpunt volgens Psalm 1 nie, jy is óf 'n boom óf jy is kaf.

 

Vers 5-6: God se oordeel oor regverdiges en onregverdiges
In die twee verse word die gevolgtrekking van die Psalm gegee: die goddelose voldoen nie aan die eise van die Here vir sy diens nie (Ps. 15:2–5; 19:10), en daarom kan hy homself nie handhaaf wanneer daar reg gespreek word nie – nie soseer in die daaglikse hofgeding tussen regverdige en goddelose nie (waar korrupsie en regsverydeling kan voorkom nie), maar in die finale regsaak op die dag van die Here, die eindoordeel, wanneer Hy as Koning die beslissende uitspraak sal lewer (Ps. 82:1) nie.  By hierdie geleentheid sal die regverdiges as gemeente van God bymekaar wees soos hulle altyd in die tempel saamgekom het (Ps. 74:2; 111:1).  Sondaars, dit is goddeloses, sal egter nie hier kan en mag wees nie (vgl. ﻿15﻿).   [
]
Skyfie 12
4.2. Luister weer na die Woord
In sy bekende boek Lost horizon, skryf James Hilton oor die geluksvallei Shangri-La wat hoog bo in die Himalaja lê. Hy vertel van die mense wat daar woon wat baie, baie oud word en absolute vrede en vreugde ervaar. Hulle bekommer hulle oor niks en die berglug genees elke wond of siekte binne enkele oomblikke.
Heelwat jare gelede het ’n TV-kameraman saam met ’n paar ander televisie mense ’n reis aangepak, op soek na Shangri-La.  Die gedagte aan so ’n avontuur, het by hom opgekom toe iemand beweer het dat James Hilton se storie miskien nie heeltemal ’n produk van sy verbeelding was nie. 
’n Groep Sweedse bergklimmers het glo ’n paar weke in die werklike Shangri-La deurgebring, en hoewel dit nie die idilliese plek van James Hilton se verbeelding was nie, was dit tog ’n wonderlike plek.
Die kameraman en sy groep het met die hulp van gidse die allerverskriklikste toestande aangedurf – net om dié plek op film te kon gaan vaslê. Van die mense het omgedraai, maar die kameraman en twee van sy vriende het deurgedruk ... totdat hulle uiteindelik die vallei van Shangri-La bereik het.
Maar wat ’n teleurstelling! In plaas van ’n immergroen landskap met pragtige, veelkleurige blomme al langs die paadjies, het ’n koue, barre, klipperige en onherbergsame toneel hulle begroet. ’n Paar kinders het hulle opgewonde uit Steentydperk huisies tegemoet gestorm.  En hulle het aanhoudend geglimlag!
Die kameraman vertel dat hulle teleurstelling geen perke geken het nie. Al die opoffering en pyn, al die stories en drome, al die moeite en geld ... net om die absolute armoede van mense in ’n belaglike, piepklein en vergete dorpie te beleef. Maar terwyl hulle daar gerus het voor hulle die terugtog sou aanpak, het hulle teleurstelling algaande plek gemaak vir verwondering …
Die mense van Shangri-La het so maklik gelag, hulle min besittings so maklik met ander gedeel. Hulle was glad nie bekommerd oor môre nie, ja, nie een keer het hulle ’n bekommerde gesig gesien nie. Daar was by dié televisiespan geen twyfel nie dat die plooie op die geel gesigte van hierdie vallei se mense die gevolg van baie gelag was!  ’n Stukkie hemel op aarde!
Terug in Amerika het die kameraman sy eie huis na Shangri-La herdoop. Want, só het hy aan familie en vriende verduidelik, geluk is ’n geestestoestand. Geluk is nie iets wat jy ontdek of ’n stukkie geluk wat na jou kant toe val nie. Nee, geluk is ’n manier van leef.
Skyfie 14
Goeie en slegte nuus
Kyk maar net na Psalm 1. Dit is ’n ongelooflik eerlike psalm wat vir ons goeie én slegte nuus gee. Die slegte nuus is dat daar net twee soorte mense is: kinders van God (die regverdiges, die gelukkiges), en die goddeloses. Daar is geen middeweg nie – óf jy is ’n kind van God, óf jy is nie. Dis so eenvoudig soos dit!
Die goeie nuus is dat ons kan dankie sê dat daar wél twee paaie is, en nie net een nie. Dit is glad nie so vanselfsprekend soos ’n mens dink nie.  As dit nie was vir God se liefde nie, was daar net een pad … die pad van die goddeloses. Die goeie nuus, só sê 1 Johannes 5:13, is dat ons die ewige lewe het, dié ander pad wat God deur sy Seun gemaak het, die pad van ware geluk. Hierdie ewige lewe het nie net met die lewe hierna te doen nie, maar baie beslis ook met die lewe hier en nou. Dís waaroor Psalm 1 gaan.
Skyfie 15

Maar, hoe lyk waarlik gelukkige mense?
Skyfie 16
1. Waarlik gelukkige mense word uitgeken aan hulle geselskap en in hulle gesels (Ps 1:1)
Skyfie 17
In ’n Charlie Brown-strokiesprent vra Lucy: “Waarom dink jy is jy op aarde geplaas, Charlie Brown?” Charlie antwoord: “Om ander gelukkig te maak.” En Lucy sê: “Ek dink nie ek maak enigiemand gelukkig nie ... Natuurlik maak niemand my ook besonder gelukkig nie.” En dan, in die laaste prentjie, skreeu Lucy kliphard:  “Iemand doen nie sy werk nie!”
Skyfie 18
Waarlik gelukkige mense maak nie soos die res van die wêreld nie. Hulle hang nie rond waar die sonde seëvier nie.  Hulle neem nie besluite wat hulle in ’n doodloopstraat laat beland nie.  Hulle span nie saam met die ligsinniges in hierdie wêreld nie.  Waarlik gelukkige mense beïnvloed die wêreld positief. Hulle maak ’n verskil. 
Skyfie 19
Maar, ís ons so? Nee. Soms is Christene van die mees hartelose mense, die hardste mense, mense teen wie jy jou bloedneus loop. Geen wonder George Bernard Shaw het twee skokkende dinge oor Christene gesê nie: “Die enigste Christen wat ek ken, is gekruisig.”  En: “Los die Christene uit, hulle sal mekaar in elk geval vermoor.” 

Want Christene maak hulle net so skuldig aan hierdie dinge en ander dinge ...
* Om te skinder 
* Om liefdeloos te wees
* Om wrokke te koester 
* Om beloftes te verbreek 
* Om te kla oor alles
* Om gierig te wees 
* Om te doen net soos die wêreld en die aarde te bemors, te vernietig 
Skyfie 20
Hoe moet ons as Christene dan leef in ’n wêreld waarin alles wat ons hier bo genoem het (en nog baie ander), hoogty vier? 
Skyfie 21
Daar is ’n bekende storie wat ons baie kan help om hierdie vraag te antwoord:
Daar was ’n boer wat elke jaar ’n blou lint-toekenning gekry het as die beste koringprodusent. Sy koring was van hoogstaande gehalte.
Een jaar het ’n landbou-verslaggewer ’n onderhoud met hierdie boer gevoer en iets verstommend by hom geleer. Die verslaggewer het ontdek dat die boer sy koringsaad met sy bure deel. Hy was so oorbluf dat hy dadelik gevra het: “Hoe kan jy jou beste koringsaad met jou bure deel as hulle ook elke jaar vir hierdie kompetisie inskryf?”
“Meneer,” het die boer rustig geantwoord, “het jy nie geweet dat die wind die stuifmeel van die ryp wordende koring optel en dit van veld tot veld dra nie? As my bure ondergemiddelde of swak koring sou produseer, sou die kruisbestuiwing my koring se kwaliteit stelselmatig verlaag. As ek dus goeie koring wil produseer, moet ek my bure help om ook goeie koring te verbou.”
Skyfie 22
Hierdie storie sê daar is twee maniere om te beweeg in hierdie lewe: Die een is as jy toelaat dat mense jou aftrek na hulle vlak van leef en liefhê – dít is afwaartse beweging. Die tweede is as jy mense optrek na jou Jesus-manier van leef en liefhê – dís hemelwaartse beweging. En dít is hoe ons as Christene moet leef.  Kom ons deel die koringsaad van God se liefde aan die hele wêreld uit, soos Filippense 2:12 van ons vra: “Julle moet julle met eerbied en ontsag daarop toelê om as verloste mense te lewe.”
Skyfie 23
2.  Waarlik gelukkige mense spin soos ’n leeu oor die Woord (Ps 1:2)
Skyfie 24
Waarlik gelukkige mense kry hulle vreugde en opwinding in die Woord van God. Hulle kou dag en nag aan die Woord van God. Hulle staan by die Woord, amper soos ’n leeu wat oor sy prooi staan en spin voor hy dit begin eet. 
 
Wat maak die Woord van God so spesiaal dat jy daaroor wil spin? Miskien sal die volgende paar beelde jou help.
Die Woord van God is ...
* die touleer wat uit ’n reddings-helikopter na onder val of die lewens boei van ’n reddingsboot as jy in die stormsee van die lewe wil verdrink. 
* die rooi mat wat vir jou uitgerol is sodat jy daarop kan loop na jou Vader en jou broer Jesus se huis.
* die lig wat vir jou skyn wanneer dit pikdonker rondom jou word.
* jou brandstof as die lewe jou leeg tap en jy dreig om te stagneer. 
* die vriend wat jou aanmoedig om aan te hou wanneer jy wil tou opgooi.
Skyfie 25
Is dít nie genoeg rede om soos ’n leeu te spin oor die Woord van God nie?  En terwyl jy so spin oor sy Woord, sal dit goed wees om ook Emerson se beroemde woorde te onthou: “Jy word wat jy die hele dag lank dink.” Jy word wat jy dink. Vul daarom jou denke met positiewe, opbouende gedagtes en jy sal waarlik ’n positiewe mens wees. Vul jou gedagtes met die Woord van God. Wat leer die Woord jou? Wie God is, wie jy self is, wie jou naaste is, en ook hoe jy die lewe moet leef.
Skyfie 26
Leef dan alles in die Woord wat jy oordink in elke oomblik van jou lewe uit. Want die Heilige Gees wil jóú gebruik om Moody se veelseggende woorde waar te maak: “Uit honderd mense sal een persoon die Bybel lees, die ander 99 lees daardie persoon.” 
Skyfie 27
Jy is inderdaad die vyfde evangelie. Dié evangelie wat die Heilige Gees elke dag in jou lewe skryf en wat ander in jou lewe lees!
Skyfie 28
3. Waarlik gelukkige mense se lewe is hulle CV (Ps 1:3)
Skyfie 29

Jy is ’n boom wat in die tuin van Eden oorgeplant is, wat elke maand nuwe, vars vrugte dra, wat immergroen en altyd in blom is. 
Skyfie 30

Jy hoef nooit vir mense te vra of hulle glo nie, hou net hulle optrede dop. Dít sal jou alles vertel wat jy oor mense se geloof wil weet. Christene se CV’s lê nie in wat hulle sê nie, maar in wat hulle doen. Jesus self het gesê: “Elke goeie boom dra tog goeie vrugte, maar ’n slegte boom dra slegte vrugte ... Nie elkeen wat vir My sê: ‘Here, Here,’ sal in die koninkryk van die hemel ingaan nie” (Matt 7:17, 21). 
Skyfie 31
Wat hierdie vers wil sê, is: Walk your talk! Wie jy ís, weeg swaarder as wat jy sê. Christene doen goeie dade omdat dit die regte ding is om te doen. 
Skyfie 32
Dit laat my dink aan die storie van die seuntjie wat in die tuin gaan stap en voor ’n groot boom gaan staan het. “Môre, oom Suurlemoenboom!” het hy vriendelik gegroet. “Kyk, seun,” antwoord die boom toe nors, “ek is g’n suurlemoenboom nie. Ek is ’n peerboom.” Die seuntjie het lekker gelag en met sy vinger gewys: “Nee Oom, kyk dan na al die suurlemoene.” Die boom het kwaai geantwoord: “Seun, dit mag miskien soos suurlemoene lýk, maar dit ís pere!”                            
Skyfie 33
Hierdie vraag sluit uitstekend aan by dié storie: As jy daarvan aangekla sou word dat jy ’n Christen is, sou daar genoeg getuienis teen jou ingebring kon word om jou skuldig te bevind?
Skyfie 34
4. Waarlik gelukkige mense se aardse lewe het ’n gelukkige einde (Ps 1:6)
Skyfie 35
Daar is min dinge so lekker soos om ná ’n vakansie by die huis te kom. Wanneer jy by jou eie huis instap, weet jy: Dis mý plek dié. Hier kan ek myself wees.
Dís wat ons as Christene doen: Ons is op pad huis toe. Die pad wat die goddelose loop, is ’n seepgladde pad wat afstuur op ’n afgrond. Maar God stippel die pad waarop ons as gelowiges loop vir ons uit. Ons kaartjie hemel toe, is klaar gekoop en betaal deur Jesus. Ons Pa en ons Broer wag met oop arms vir ons. Die Heilige Gees fluister gedurig in ons oor: “Hou so aan. Die hemel lê en wag vir jou.” Geniet dus die reis, al raak jy soms so ’n bietjie “homesick”.
Skyfie 36
Dit herinner ons aan hierdie verhaal ...
’n Baie prominente persoon in ’n dorp was besig om te sterf. Terwyl hy in sy pragtige kasteel lê, met net die beste dokters om sy bed, fluister hy wanhopig: “Ek verlaat die huis! Ek verlaat die huis!”                                                       
Aan die ander kant van die dorp lê daar op dieselfde oomblik ’n diep gelowige vrou in ’n eenvoudige huisie op sterwe. Sy het net die allernodigste besittings. Voor sy sterf, roep sy uit: “Ek gaan huis toe! Ek gaan huis toe!” 
Skyfie 37
Wat ’n vreugde vul jou as jy só na die lewe én na die dood kyk! Want waar God in ’n hart is, is daar altyd vreugde. Waar God is, is ’n lewe geseën met vrede, geluk en vreugde. 
Skyfie 38
5. God herinner ons en ons is dankbaar
5.1. Sakramente en Rituele
(Doop en nagmaalsmoment – waar van toepassing)
Skyfie 39

Psalm 1 word algemeen beskou as die Psalm wat as inleiding dien tot die hele Psalm-bundel.  Anders as die ander 150, is Psalm 1 en 2 nie gebede nie, maar word Ps 1 gesien as ’n Psalm wat jou op aandag bring en Psalm 2 laat jou salueer (volgens Eugene Peterson in Answering God:  “Psalm 1 and 2 are pre-prayer, getting us ready, making us adequate for prayer. Psalm 1: coming to attention and Psalm 2: entering into adoration.”
Ons stel voor dat terwyl jy Psalm 1 voorlees, mense op hulle eie tyd opstaan (op aandag gaan staan) en sing dan ’n lied waarin God erken word as die Een wat ware geluk gee.
Skyfie 40 en 41
By www.flam.co.za kan jy na demonstrasie-snitte luister van die bladmusiek.  Sommige liedere is ook aflaaibaar in mp3-formaat.
6. Lied

F299.
Dit Gaan Goed Met Die Mens (Psalm 1)
(RUBRIEK:  FLAM Gemeentesang – Geloof & Vertroue / Toetrede / Gebed)

Teks & Musiek:  Braam Hanekom

  
©  2001  MAR Gospel Music Publishers

1.
Dit gaan goed met die mens wat sy vreugde vind

in die Woord van God hom verbly

Dit gaan goed met die mens wat dit bly oordink

En sondaars en spotters vermy

Soos ’n boom geplant by ’n waterstroom

sy vrugte gee op sy tyd

En sy blare bloei onbeperk

sy voorspoed lê wyd

Refrein
Maak my regverdig Heer en lei my weer

op die regte pad en laat my sing

Laat my hulde bring, laat my naderkom

aan u heiligdom en lei,  lei my weer

2.
Dit gaan goed met die mens wat ’n pad kan loop

Reguit, soos deur God bepaal

Dit gaan goed met die mens wat ligsinnigheid vrees

en sy gedagtes deur God laat vertaal

Soos ’n boom geplant by ’n waterstroom

sy vrugte gee op sy tyd

En sy blare bloei onbeperk

sy voorspoed lê wyd

Refrein:

3.
Soos kaf in die wind,  uitmekaar gewaai,

is die sondaar in u oë

Met skuld belaai,  neergeboë,  staan die spotter voor u oë

Hy probeer vergeefs sy plek behou in die volmaakte kring

van regverdiges deur U gelei

wat steeds ’n loflied sing
Refrein:

Omdat ons lank vooruit werk aan die PP, kry ons dikwels nader aan die Sondag nog waardevolle idees en voorstelle.  Ons het egter geen manier om jou te laat weet as ons nie jou e-posadres het nie.  Indien jy op ons e-poslys wil wees, stuur vir ons ’n e-pos na nouspowerpoints@gmail.com  met die woord ‘Nous E-poslys’ in die ‘Subject’-lyn.

Jy kan ook aansluit by ons Facebook-groep  ‘Nous – Common sense wysheid’  of volg ons op Twitter  @NousWisdom. 

7. Volgende week:

Psalm 124

